
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՎԱՐՉԱՏԱՐԱԾՔԱՅԻՆ ԲԱՐԵՓՈԽՈՒՄՆԵՐԻ ԱՐԴՅՈՒՆՔՆԵՐԻ  ՈՒՍՈՒՄՆԱՍԻՐՈՒԹՅՈՒՆ

(ԹԵՄԱ՝ ԱՐԴՅՈՒՆԱՎԵՏ ԿԱՌԱՎԱՐՈՒՄ)

Սույն ուսումնասիրությունն իրականացվել է ԳՄՀԸ «Լավ տեղական ինքնակառավարում Հարավային Կովկասում» ծրագրի շրջանակներում՝ համաձայն սահմանված առաջադրանքի պայմանների ու պահանջների, 2017թ. մայիս-օգոստոս ամիսներին: Այն կատարվել է փորձագետ Ռուզաննա Տոռոզյանի կողմից: 

Ծրագիրն իրականացվում է  Գերմանիայի տնտեսական համագործակցության և զարգացման դաշնային նախարարության աջակցությամբ և Հայաստանում՝ Շվեյցարիայի զարգացման և համագործակցության գործակալության (ՇԶՀԳ) և ԱՄՆ միջազգային զարգացման գործակալության (ԱՄՆ ՄԶԳ) համաֆինանսավորմամբ: Այն իրականացվում է ՀՀ տարածքային կառավարման և զարգացման նախարարության հետ սերտ համագործակցությամբ՝ որպես քաղաքական գործընկեր: 

Սույն հրատարակության մեջ առկա տեսակետները, եզրակացությունները և պարզաբանումները անպայմանորեն չեն արտացոլում ԳՄՀԸ, ՇԶՀԳ, ԱՄՆ ՄԶԳ-ի և համապատասխան կառավարությունների դիրքորոշումները: Բովանդակության համար պատասխանատվությունը լիովին կրում է հեղինակը:
ՀԱՄԱՌՈՏ  ՆԿԱՐԱԳԻՐ

ՀՀ մի շարք համայնքների ֆինանսական միջոցները բավարար չեն տեղական ինքնակառավարումն արդյունավետ կերպով իրականացնելու և բնակչությանն անհրաժեշտ ծառայությունները մատուցելու համար: Վարչական ծախսերի զգալի մասն ուղղվում է վարչական ապարատի պահպանմանը, ինչը վկայում է աշխատակիցների թվի և նրանց կողմից մատուցված ծառայությունների ծավալի ու որակի անհամապատասխանության մասին: Մյուս կողմից, համայնքային ենթակառուցվածքների վատթարացումը նույնպես թելադրում է համապատասխան լուծման անհրաժեշտություն: Համայնքների խոշորացման դեպքում հնարավոր է լուրջ և էական արդյունքների հասնել ռեսուրսների կենտրոնացման և դրանց առավել արդյունավետ կերպով տնօրինման հարցերում, եթե այդ որոշումը կայացվում է ավագանու անդամների նախաձեռնությամբ՝ համայնքի բնակիչների մասնակցությամբ: Համայնքների խոշորացման գործընթացը հնարավորություն է տվել   մրցակցային ավագանու ինստիտուտի կայացմանը և բարելավելու որոշումների կայացման գործընթացը: Եթե նախկինում համայնքի ղեկավարն էր հարցեր առաջարկում, և նույն համայնքի ավագանու անդամները, առանց լուրջ քննարկումների, ընդհանուր համաձայնության էին գալիս, այժմ իրավիճակը կտրուկ փոխվել է, քանի որ ավագանու անդամները ներկայացնում են տարբեր բնակավայրեր և նրանց աշխատանքից է նաև կախված, թե որքանով արդյունավետ կերպով կարող են լուծվել իրենց բնակավայրերի խնդիրները միավորված համայնքի շրջանակներում: Ընդ որում, եթե նախկինում որոշումները մեծամասամբ կայացվում էին առանց էական ու բովանդակային քննարկումների, այդ թվում՝ հանրային, ապա ներկայումս փոխվում է իրավիճակը՝ պայմանավորված տեղական խնդիրների լուծումների այլընտրանքների առկայությամբ, առաջնահերթությունների սահմանման անհրաժեշտությամբ, ֆինանսական ու մարդկային կարողությունների մեծացման պարագայում նոր ու ավելի հավակնոտ նախաձեռնությունների իրականացման հնարավորությամբ, ավելի լայն հանրային մասնակցության ու կոնսենսուսի հանգելու անհրաժեշտությամբ, որոշումների կայացման ավելի թափանցիկ ու հաշվետու գործընթացների անհրաժեշտությամբ, և այլն: 
Խոշորացումը Տեղ համայնքի օրինակով, որը ներկայացվում է այս հետազոտության մեջ, ոչ միայն մատուցող ծառայությունների որակով է առաջընթաց ապահովել, այլ նաև ՏԻՄ-ի արդյունավետ աշխատանքով: Ավագանու անդամներն առավել ակտիվ են, քանի որ իրենց աշխատանքով է պայմանավորված համայնքային խնդիրների արդյունավետ ներկայացումը, դրանց լուծման ճանապարհներ գտնելը: 
Խոշորացման արդյունքում, որպես ձեռքբերումներ, կարելի է առանձնացնել նաև՝

· համայնքներում  ավագանու մշտական հանձնաժողովների ստեղծումը, որը  նախկինում հնարավոր չէր ունենալ փոքր համայնքների պարագայում. 

· արդյունավետ կառավարման արդյունքում խոշորացված համայնքներում հաջողվել է ներդրումներ ներգրավել և լուծում տալ հանրության կողմից բարձրացված, նրանց առաջնային կարիքից բխող շատ հարցերի.
· ավագանու գործունեության հրապարակայնությանն ու թափանցիկությանը նպաստում է նաև ավագանու նիստերի առցանց հեռարձակումները. 

· խոշորացման արդյունքում համայնքների լավագույն մասնագետները մրցույթային կարգով հնարավորություն են  ունեցել աշխատանք գտնելու. 

· խոշորացված համայնքների գրեթե բոլոր բնակավայրերում իրականացվել է աշխատանքային պայմանների բարելավում և կահավորում /գույք, համակարգչային տեխնիկա/: 

Հետազոտության մեջ որպես օրինակ ներկայացված է Տեղ համայնքը, որն այն համայնքներից է, որը բարեփոխումների շնորհիվ կարողացել է բնակչի համար կենսական նշանակության խնդիրներ լուծել, որոնք գյուղերի համար միշտ եղել են առաջնային լուծում պահանջող, սակայն մնացել են անլուծելի: Տեղ համայնքը տարածաշրջանում առանձնանում է նրանով, որ կարճ ժամանակամիջոցում թիմային աշխատանքի արդյունքում կարողացել է բավականին ներդրումներ ներգրավել համայնքում՝ առաջնային նշանակության տարբեր խնդիրների լուծման համար: Տեղ համայնքն ունի կառավարման հետաքրքիր մոդել. ավագանու անդամները քննարկման և մրցունակ ծրագրերի ներկայացման միջոցով են լուծում տալիս տարբեր հարցերի և հասնում հաջողության:   
ԲԱՐԵՓՈԽՄԱՆ ՀԱՄԱՏԵՔՍՏԸ

Հայաստանում տեղական ինքնակառավարման համակարգի անցած տարիների փորձը թույլ է տալիս հանգել այն եզրակացության, որ համակարգն անցել է ինստիտուցիոնալ զարգացման փուլը, որն արտահայտված է տեղական ինքնակառավարման ոլորտի փոխհարաբերությունները կարգավորող մի շարք միջազգային պարտավորությունների, օրենքների և ենթաօրենսդրական ակտերի ընդունմամբ: Այդ ժամանակահատվածում մշակվեցին և ներդրվեցին տեղական ինքնակառավարման մարմինների գործունեության մեխանիզմները, իրականացվեցին նրանց կարողությունների ամրապնդմանն ուղղված միջոցառումներ, լրամշակվեց օրենսդրությունը, խորացվեց ապակենտրոնացման գործընթացը: Սակայն տեղական ինքնակառավարման համակարգում դեռ առկա են մի շարք լուրջ խնդիրներ ու բացթողումներ, որոնք անհրաժեշտ է լուծել համակարգի կայուն զարգացումն ապահովելու համար:
Մասնավորապես, Հայաստանի ներկայիս վարչատարածքային բաժանումը, ինչպես նաև ապակենտրոնացման ցածր մակարդակը զգալի խոչընդոտ են հանդիսանում տեղական ինքնակառավարման զարգացման, ծառայությունների արդյունավետ մատուցման և սուղ ֆինանսական ռեսուրսների արդյունավետ օգտագործման համար: 915 համայնքներով (2015թ.-ին), որոնք մեծապես տարբերվում են բնակչության թվաքանակներով, Հայաստանը լուրջ մարտահրավերների է բախվում տարածքային զարգացում իրականացնելիս: Իրենց գործառույթներն արդյունավետորեն իրականացնելու համար շատ համայնքների կարողությունները սահմանափակ են: Մեծ թվով համայնքներ չափազանց փոքր են բավարար եկամուտներ ապահովելու, հանրային ենթակառուցվածքները շահագործելու, տարրական հանրային ծառայությունների մատուցումն ապահովելու համար, որոնք կբավարարեն բնակչության կարիքները, և աջակցելու տեղական մակարդակում սոցիալ-տնտեսական զարգացմանը: Սույն մարտահրավերներին անդրադառնալու համար ՀՀ կառավարությունը մեկնարկել է լայնամասշտաբ կառուցվածքային փոփոխությունների գործընթաց: Հայաստանի վարչատարածքային բարեփոխումը դիտարկվում է որպես մասնակցային, արդյունավետ և հաշվետու կառավարման մի մասը և կարևոր մի քայլ դեպի հետագա ապակենտրոնացում:

 Այդ բարեփոխումների ընդհանուր նպատակն է ազգային և տեղական մակարդակներում ստեղծել համակարգեր, որոնք հնարավորություն կտան տեղական ինքնակառավարման մարմիններին դառնալ գործուն և արձագանքող միավորներ: Այս բարեփոխումն իր հետ կբերի նորացված քաղաքական մոտեցում դեպի կառավարական համակարգի ներսում համայնքի պլանավորմանը և կառավարմանը, ռեսուրսների հատկացմանը և տնօրինմանը: 
Սույն ուսումնասիրությունը, մասնավորապես, անդրադառնում է արդյունավետ կառավարմանը. ինչքանով է համայնքների խոշորացումը նպաստել կառավարման համակարգի արդյունավետության բարձրացմանը, մասնավորապես տեղերում՝ կադրային ապահովվածության հարցերին, կառավարման վրա ինչքանով դրական ազդեցություն է ունենում ներքին և արտաքին վերահսկողությոն մեխանիզմների զարգացումը, որը կապված է ավագանու ինստիտուտի զարգացման, նրա դիրքի և հեղինակության հետ, ինչքանով ավագանու ինստիտուտը, որպես ներկայացուցչական մարմին, ունի վճռորոշ դերակատարում՝ բարելավված և արդյունավետ կառավարում ապահովվելու համար, ինչքանով է ավագանին մրցակցային: 

ՄԵԹՈԴԱԲԱՆՈՒԹՅՈՒՆ 
Այս ուսումնասիրությունն անդրադառնում է խոշորացումից հետո ՏԻՄ-երի կառավարման պրակտիկայի բարելավման և տեղական ժողովրդավարության զարգացման, հանրային մասնակցության հարցերին: 
Որպես ուսումնասիրվող համայնք՝ դիտարկվել է Տեղ համայնքը: Վերջինիս հաջողության պատմությունը լավ կառավարման հարցում ներկայացվել է՝ հաշվի առնելով տեղական լրատվամիջոցների կողմից պատրաստված բազմաթիվ տեսանյութեր, հոդվածներ, առցանց քննարկումներ: Տեսանյութերից մի քանիսը հեռարձակվել են նաև համապետական լրատվամիջոցներով: Անհատական հանդիպումներ են եղել նաև Տեղ համայնքի ղեկավարի, ավագանու երկու անդամների, տարբեր բնակավայրերի թվով 5 բնակիչների հետ: Հանդիպումների ընթացքում խոսվել է կառավարման մոդելի, հաջողությունների և առկա խնդիրների մասին: 

Հետազոտության համար օգտագործվել են նաև ՀՀ տարածքային կառավարման  և զարգացման նախարարության կայք էջի տեղեկությունները (http://mtad.am/hy/hraparakumner/) և մի շարք տեսանյութեր՝
https://www.youtube.com/watch?v=Aso05m2xrsQ
https://www.youtube.com/watch?v=30_Z_TmTx8o
https://www.youtube.com/watch?v=Hn9Ifxv3dwk 

https://drive.google.com/file/d/0B0JqsJsknsbuRWtaVThLQnN0X1E/view
ՀԱՋՈՂՈՒԹՅԱՆ ՊԱՏՄՈՒԹՅԱՆ ՆԿԱՐԱԳՐՈՒԹՅՈՒՆ
Հայաստանի տեղական ինքնակառավարման համակարգը դասվում է համայնքի ղեկավար-խորհուրդ տիպին, ուժեղ համայնքի ղեկավար տարբերակով: Ավագանին` ներկայացուցչական, իսկ համայնքի ղեկավարը` գործադիր մարմինն է: Համայնքների խոշորացման գործընթացը, հնարավորություն է տվել մրցակացային ավագանու ինստիտուտի կայացմանը: Եթե նախկինում համայնքի ղեկավարն էր հարցեր առաջարկում, նույն համայնքի ավագանու անդամները ընդհանուր համաձայնության էին գալիս, այժմ իրավիճակը կտրուկ փոխվել է, քանի որ ավագանու անդամները ներկայացնում են տարբեր բնակավայրեր և նրանց աշխատանքից է կախված, թե որքանով արդյունավետ կերպով կարող են լուծվել իրենց բնակավայրերի խնդիրները: 
Խոշորացված Տեղ համայնքը լավագույն օրինակներից է՝ կառավարման արդյունավետության տեսանկյունից: Համայնքների միավորումից հետո այստեղ ավագանու նիստերն ընթանում են բուռն քննակումների մթնոլորտում: Այդ է պատճառը, որ կարճ ժամանակահատվածում բոլոր բնակավայրերի կենսական նշանակություն պահանջող խնդիրներն աստիճանաբար լուծում են ստանում: Նախկինում խոշորացված համայնքի բնակավայրերում երբևէ աղբահանություն չի կատարվել, հիմա պատկերը բոլորովին փոխվել է: Բոլոր բնակավայրերը մաքրվել են իրենց կուտակած աղբից, և կատարվում է կանոնավոր աղբահանություն: Ավագանու անդամները կարողանում են բնակավայրերի համար առաջնային նշանակության հիմնահարցերը բարձրացնել և համայնքի ղեկավարի հետ միասին համատեղ փորձել ռեսուրսներ գտնել: Ավագանու որոշմամբ ընդհանուր բյուջեն ոչ թե հավասարաչափ բաշխվում է բոլոր բնակավայրերի միջև, այլ հաշվի առնելով ընդհանուր կարիքները՝ ամենաառաջնային լուծում պահանջող խնդրին է ուղղվում առկա միջոցները, մյուս կողմից միջոցներ են ձեռնարկում լրացուցիչ ներդրողների և ֆինանսական այլ աղբյուրների ներգրավման ուղղությամբ:

Տեղ համայնքի կազմում ընդգրկված բնակավայրերի բյուջետային կարողությունները այնքան փոքր էին, որ որևէ էական նշանակություն ունեցող խնդիր լուծելու հնարավորություն չունեին: Խնածախն ուներ վերանորոգված նախակրթարանի շենք՝ անհրաժեշտ կահույքով, սակայն չէր գործում, քանի որ սննդի, աշխատակազմ ունենալու համար միջոցներ չուներ: Խոշորացումից հետո, հաշվի առնելով հանրային կարծիքը, ավագանու անդամի կողմից առաջարկ է արվել լուծում տալ խնդրին: Նախակրթարանն այժմ գործում է, ստեղծվել է 6 աշխատատեղ,  թվով 45 երեխա են հաճախում: Ընդ որում, այդ 6 աշխատատեղը ստեղծվել է որոշ անարդյունավետ հաստիքների կրճատման հաշվին: Օրինակ՝  գյուղը նախկինում ունեցել է գրադարանավարի հաստիք, սակայն գրադարանը չի գործել, մշակույթի շենքը հիմնովին քարուքանդ է, դռները՝ փակ, սակայն գործել է մշակույթի տան տնօրենի հաստիքը: 

Ենթակառուցվածքները ծառայում են ավելի մեծ թվով շահառուների, նպաստում արդյունավետության բարձրացմանը: Եթե նախկինում համայնքի ղեկավարն է որոշել, թե ինչպես է կազմում հաստիքացուցակը, համայնքի միջոցներն ինպես է օգտագործում տարբեր խնդիրների լուծման համար, հիմա ավագանու անդամները առավել շահագրգիռ են գործել ի շահ հանրության` հաշվի առնելով նաև այլ բնակավայրերը ներկայացնող անդամների ակտիվ աշխատանքը:  
 Ապակենտրոնացման քաղաքականությունը նոր կազմավորված խոշոր համայնքներում տեղական ինքնակառավարման մարմիններին վերապահում է ավելի մեծ ծավալի լիազորություններ` մեծացնելով նրանց դերը հանրային կառավարման համակարգում: Տեղ համայնքում  ձևավորվել է նաև  միջհամայնքային համագործակցություն: Եթե որևէ բնակավայր տեխնիկայի, մասնագիտական ռեսուրսի խնդիր ունի, ապա այժմ համագործակցությունը ավելի հեշտ է ստացվում ավագանու անդամների միջև: Այժմ առավել բարենպաստ միջավայր է ձևավորվել համայնքների միջև տարաբնույթ համագործակցության ծավալման համար: Խոշորացված համայնքի համար ձեռք բերված տեխնիկան հավասարաչափ աշխատում է բոլոր բնակավայրերում: Համայնքի զարգացման համար կատարվող բոլոր ներդրումները, ավագանու քննարկման արդյունքում, բաշխվում են տարբեր բնակավայրերում առկա առաջնային խնդիրների լուծման համար: 

Այլ կերպ ասած, Տեղ համայնքի օրինակով, կարելի է ասել, որ համայնքը որպես հանրային կառավարման ինստիտուտ կարողանում է հանրային շահերին ծառայել՝ աստիճանաբար բարելավելով մատուցող ծառայությունների որակը: 
Համայնքների խոշորացման բարեփոխումների կատարման ժամանակ  անհրաժեշտ է լայնամասշտաբ տեղեկատվական աշխատանքներ իրականացնել համայնքների բնակչության շրջանում` պարզաբանելով, որ խոշորացման առարկա են ոչ թե իրենց բնակավայրերը, այլ վարչական միավորները իրենց կառավարման մարմիններով ու աշխատակազմերով: Այս աշխատանքներում անհրաժեշտ է ընդգրկել համապատասխան հասարակական կազմակերպությունների և մասնագետների, որոնք ի վիճակի կլինեն բացատրել համայնքների խոշորացման գաղափարը, նպատակները և գործնական օգուտները, ինչպես նաև սպառիչ պատասխաններ տալ բնակիչների հարցերին: Կարևոր է, որ կատարվող փոփոխությունների մասին բնակիչները տեղեկացված լինեն և իրազեկվեն գործող ծառայությունների մասին: Մյուս կողմից էլ, եթե բնակիչը  տեսնում է ՏԻՄ-ի կողմից իրականացվող աշխատանքի արդյունքը, այն, որ հաշվի է առնվում բնակչի կարծիքը, վերջիններս ևս մեծ շահագրգռվածություն են ցուցաբերում  մասնակցության առումով: Խոշորացված Տեղ համայնքի կազմում ընդգրկված բոլոր բնակավայրերում աղբահանության խնդրի լուծման հիմնական միջոցը բնակիչների ներգրավմամբ աշխատանքն է եղել: Յուրաքանչյուր բնակավայրում ինչպես ավագանու անդամները, վարչական ղեկավարները, այնպես էլ համայնքի ղեկավարը մասնակցել են իրավիճակի վերահսկմանը, բնակիչների հետ տուն առ տուն այցեր կատարելով, զրուցելով, նրանց մաքրության պահպանման գործում ներգրավելու մեխանիզմով են հասել հաջողության՝ բնակավայրերն ամբողջությամբ մաքրել աղբից: Այդպիսով հնարավորություն է ստեղծվել մշակել և իրականացնել համայնքային քաղաքականություն, որը համայնքներից շատերում բացակայում էր: 
Տեղ համայնքը այն բացառիկ համայնքներից է, որը խոշորացումից հետո կարողացել է համայնքի բնակչի համար կենսական նշանակության խնդիրներ լուծել, որոնք գյուղերի հիմնադրման օրերից եղել են առաջնային լուծում պահանջող, սակայն մնացել են անլուծելի: Մասնավորապես խոսքը վերաբերում է Տեղ համայնքի բնակավայրերի աղբահանությանը, որը հնարավոր է դարձել լուծել ավագանու անդամներ արդյունավետ աշխատանքի և միջհամայնքային ակտիվ համագործակցության արդյունքում: Ավագանու անդամները, վարչական ղեկավարներն ու համայնքի ղեկավարը, ոչ միայն ֆինանսական ներդրումների հաշվին կարողացել են տեխնիկական կազմակերպչական հարցերը լուծել նաև հանրային իրազեկման, բնակիչների մասնակցության ապահովման, խնդրի լուծման հարցում հանրային վերաբերմունքի փոփոխության գործում են թիմային աշխատանք ցուցաբերել և հասել հաջողության: 
Մասնավորապես՝

· Հիմնովին լուծվել է համայքի կազմում ընդգրկված բոլոր բնակավայրերի աղբահանությունը

· Որոշ բնակավայրերում բացվել են նոր նախակրթարաններ կամ վերանորոգվել են 

· Երկու գյուղերը Գորիս քաղաքին կապող անանցանելի ճանապարհը բարեկարգվել է, որի արդյունքում երկու բնակավայրեր այժմ Գորիս քաղաք են հասնում ՝ հաղթահարելով ընդամենը 15 կմ՝ 45-ի փոխարեն

· Ընթացքի մեջ է Խնածախ գյուղի խմելու ջրի հիմնովին լուծման  հարցը

· Մաքրվում է Խոզնավար գյուղի սելավատարը
· Տեղ համայնքում երեխաների համար ստեղծվել է հանգստի գոտի, ստեղծվել են կանաչ տարածքներ, ներդվում է գազոնների մշակման, պահպանման մշակույթը

· Կազմակերպվում են միջհամայնքային սպորտային մրցաշարեր, շախմատային առաջնություններ, երիտասարդական միջոցառումներ:
Հետաքրքրական է, որ միմյանց շատ մոտ գտնվող բնակավայրերը տարբերվում են կենցաղավարությամբ, որոշ առանձնահատկություններով, սակայն բոլոր նախաձեռնությունները, կատարվող քայլերը բնակիչների կողմից  դրական են ընդունվում, քանի որ որոշումները ոչ թե միանձնյա են կատարվում, այլ տվյալ բնակավայրերի ավագանու անդամների առաջարկով՝ համայնքի բնակիչների կարիքի ուսումնասիրության ու քննարկումների արդյունքում:
Տեղ համայնքը տարածաշրջանում առանձնանում է նրանով, որ կարճ ժամանակամիջոցում թիմային աշխատանքի արդյունքում կարողացել է ամենաշատ ներդրումները բերել համայնք՝ առաջնային նշանակության տարբեր խնդիրների լուծման համար: Համայնքի ղեկավարը ավագանու անդամների հետ միասին նախաձեռնել են տարբեր միջոցառումներ, անհատական հանդիպումներ՝ փորձելով ներգրավել և համագործակցություն ստեղծել ինչպես անհատ ներդրողների, այնպես էլ տարբեր կառույցների, ՀԿ-ների միջև: Տեղ համայնքն ունի կառավարման հետաքրքիր մոդել. ավագանու անդամները քննարկման և մրցունակ ծրագրերի ներկայացման միջոցով են լուծում տալիս տարբեր հարցերի և հասնում են հաջողության:   

Տեղ համայնքի ավագանու կազմում նաև ներգրավված են կանայք, որը մարզի մնացած համայնքներում խնդիր է: Հետաքրքրական է, որ կանայք ընտրվել են ձայների առավելությամբ: Ավագանու կազմը պատրաստակամ է  համագործակցություն ստեղծել, հանրային քննարկումներ իրականացնել, տարբեր նախաձեռնություններով հանդես գալ:  

ԱՄՓՈՓՈՒՄ
Խոշորացումը, Տեղ համայնքի օրինակով, ոչ միայն մատուցող ծառայությունների որակով է առաջընթաց ապահովել, նաև ՏԻՄ-ի արդյունավետ աշխատանքով, կառավարման արդյունավետությամբ: Ավագանու անդամներն առավել ակտիվ են, քանի որ իրենց աշխատանքով է պայմանավորված համայնքային խնդիրների արդյունավետ ներկայացումը, դրանց լուծման ճանապարհները գտնելը: Ընդհանուր առմամբ, խոշորացման արդյունքում հնարավոր է ունենալ  բարելաված և մրցակցային ավագանի` ապահովվելու համար  արդյունավետ կառավարում: 

Այդ իմաստով, խոշորացած Տեղ համայնքն ունի մրցակցային ավագանի, որի արդյունավետ աշխատանքի արդյունքում խոշորացումից կարճ ժամանակահատված անց որակական փոփոխություններ են կատարվել համայնքի կազմում ընդգրկված բնակավայրերում: Այն այնպիսի համայնքներից է, որտեղ բարեփոխումներից գոհ են համայնքի բնակիչները. ՏԻՄ-ի կողմից բացատրական  աշխատանքներ են տարվել բնակիչների շրջանում՝ նրանց ներգրավելով տարբեր նախաձեռնություններում: Արդյունավետ կառավարման արդյունքում համայնքին հաջողվել է ներդրումներ բերել և լուծում տալ հանրության կողմից բարձրացված, նրանց առաջնային կարիքից բխող հարցերին: 
Խոշորացման արդյունքում, որպես կառավարման արդյունավետության գործոններ, կարող ենք նշել նաև՝

· համայնքներում  ավագանու մշտական հանձնաժողովների ստեղծումը, որը  նախկինում հնարավոր չէր ունենալ փոքր համայնքների պարագայում: Հանձնաժողովների գործունեությունը ՏԻՄ-ում երաշխիք է ՏԻՄ գործունեության թափանցիկության, հաշվետվողականության, համայնքի շահագրգիռ կողմերի  ներգրավածության և մասնակցության առումով:

· արդյունավետ կառավարման արդյունքում խոշորացված համայնքներում հաջողվել է ներդրումներ բերել և լուծում տալ հանրության կողմից բարձրացված, նրանց առաջնային կարիքից բխող  շատ հարցերի.

· ավագանու գործունեության հրապարակայնությանն ու թափանցիկությանը նպաստում է նաև ավագանու նիստերի առցանց հեռարձակումները: Եվրոպայի խորհրդի տեխնիկական աջակցությամբ Տարածքային կառավարման նախարարության կողմից իրականացվել է առցանց հեռարձակման համակարգի ներդրում խոշոր համայնքներում: Ավագանու նիստերի առցանց հեռարձակումներ են իրականացնում Մեղրի, Տաթև, Ջերմուկ, Դիլիջան և Թումանյան համայնքները: Դիտարկելով առցանց հեռարձակումները` տեսանելի է խոշորացված համայքների ավագանու նիստերի բուռն քննարկումները, որտեղ ավագանիները փորձում են կարևորել իրենց բնակավայրերի խնդիրները և հիմնավորում են դրանց առաջնահերթությունները.
· թափանցիկության և հրապարակայնության ապահովման համար կայքէջերի ստեղծում և վարում: Համացանցային պաշտոնական կայքեր են շահագործվում Թումանյանի, Տաթևի, Մեղրու, Գորիսի, Զառիթափի, Վայքի, Ջերմուկի, Ուրցաձորի, Դիլիջանի և Կողբի  համայնքապետարաններում.
· խոշորացման արդյունքում համայնքների լավագույն մասնագետները մրցույթային կարգով հնարավորություն ունեն աշխատանք գտնելու՝ ապահովելով ավելի կարողունակ անձնակազմի առկայություն.

· խոշորացված համայնքների գրեթե բոլոր բնակավայրերում իրականացվել է պայմանների բարելավում և կահավորում /գույք, համակարգչային տեխնիկա/:

Միավորված համայնքներում, բացի մրցակցային ավագանու ինստիտուտից, արդյունավետ կառավարման գրավականներից է բնակավայրերի վարչական ղեկավարների ինստիտուտը: Վարչական ղեկավարները օրենքով օժտված են մի շարք լիազորութոյւններով որոնք սահմանված են «Տեղական ինքնակառավարման մասին» ՀՀ օրենքի 32-րդ հոդվածով: Վարչական ղեկավարը, մասնակցելով համայնքի ավագանու նիստին և անհրաժեշտության դեպքում ավագանու օրակարգ հարց մտցնելու իրավունքով մասնակից է լինում համայնքի կառավարմանը և նպաստում արդյունավետության բարձրացմանը:  Վարչական ղեկավարների ինստիտուտի կայացման լավագույն օրինակը միավորված Սարապատ համայնքն է որտեղ 14 բնակավայրերի վարչական ղեկավարները համախմբվել են համայնքի ղեկավարի և ավագանու շուրջը և իրենց աշխատանքով նպաստում են համայնքի զարգացմանը:
Համայնքների միավորումը հնարավորություն ընձեռեց նաև մի շարք ծառայություններ մոտեցնել բնակիչներին, ինչն իրականացվում է Քաղաքացիների սպասարկման գրասենյակներում  Համայնքային կառավարման տեղեկատվական համակարգերի /ՀԿՏՀ/ միջոցով: Գրասենյակները գործում են «Մեկ պատուհան, մեկ կանգառ» սկզբունքով՝ բնակչի համար ապահովելով հարմարավետ և որակյալ սպասարկում, իսկ համայնքային կառավարման տեղեկատվական համակարգը հնարավորություն է ընձեռում խոշորացված համայնքի բնակավայրերում, վարչական ղեկավարների միջոցով քաղաքացիներին էլեկտրոնային եղանակով մատուցել գրեթե բոլոր այն ծառայությունները, որոնք տրամադրվում են քաղաքացուն՝ համայնքապետարան այցելելու դեպքում: Նման ծառայությունների թվին են պատկանում քաղաքացիների դիմումների ընդունումը, տարաբնույթ տեղեկանքների տրամադրումը, համայնքի ղեկավարի և ավագանու մոտ ընդունելության գրանցումը, գույքային  հարկերի և վարձակալական վճարների գանձումը կամ դրանց առնչվող տեղեկանքների տրամադրումը: Եթե մինչև խոշորացումը, օրինակ, ներկայիս Գորիս, Դիլիջան, Թումանյան, Տաթև և այլ համայնքների կազմում ընդգրկված բնակավայրերի բնակիչներն իրենց գույքահարկի կամ հողի հարկի վճարման կամ տեղեկանք ստանալու համար ստիպված էին այցելել այլ համայնք, ապա այսօր հնարավորություն ունեն դա իրականացնելու հենց իրենց բնակավայրում: 

Համայնքային կառավարման տեղեկատվական համակարգը նպաստում է տեղական ինքնակառավարման մարմինների, դրանց աշխատակազմերի կողմից իրականացվող աշխատանքների արդյունավետության բարձրացմանը, մատուցվող ծառայությունների որակի բարելավմանը, դրանք առավել մատչելի դարձնելուն, համայնքային բյուջեների և գույքի առավել արդյունավետ կառավարմանը, քաղաքացիների կողմից ՏԻՄ-երի գործունեության վերահսկմանը և կոռուպցիոն ռիսկերի նվազեցմանը: 

Նախկինում և ներկայումս չխոշորացված  համայնքներում փոքր աշխատակազմերը չէին համալրվում համապատասխան աշխատակիցներով: Օրինակ, աշխատակազմի քարտուղարի պաշտոն համալրելը իրենից դժվարություն էր ներկայացնում, որովհետև «Համայնքային ծառայության մասին ՀՀ օրենքի» պահանջով աշխատակազմի քարտուղարի ներկայացված պահանջներից մեկը բարձրագույն կրթություն ունենալն էր, որը շատ համայնքներում դժվարություն էր առաջացնում տվյալ պաշտոնի ընտրության հարցում: Այս խնդիրը լուծվում է համայնքների խոշորացման արդյունքում. համայնքների լավագույն մասնագետները մրցույթային կարգով հնարավորություն ունեն աշխատանք գտնելու: 

Խոշորացված համայնքների գրեթե բոլոր բնակավայրերում իրականացվել է  աշխատանքային պայմանների բարելավում և կահավորում /գույք, համակարգչային տեխնիկա/: Վերանորոգված և կահավորված վարչական շենքի առկայությունը կարևոր պայման է բնակչության շրջանում վստահության և հավատի մթնոլորտ ձևավորելու, կառավարման ապարատի (աշխատակազմի) արդյունավետ աշխատանքը խթանելու համար: 

